
Viththalastotram 2

વિઠ્ઠલસ્તોત્રમ્ ૨

જીવનજીગોસ્વામિકૃતં
શ્રીવિઠ્ઠલં નતોઽસ્મિ શ્રીવલ્લભવલ્લભં સુમાર્તણ્ડમ્ ।
શ્રીપુણ્ડરીકસુખદં રુક્મિણ્યા વલ્લભં પરમરુચિરમ્॥ ૧॥
શ્રીવિઠ્ઠલેત્યભિખ્યાં પૂર્ણાં યુક્તાં વિધાતુમિહ નિકટે ।
કૃત્વેમાં  વૈદર્ભીં કમલાં કમલેક્ષણ સ્થિતોઽસ્મિ વિભો॥ ૨॥
પતિતાનુદ્ધૃત્ય ત્વં સઙ્ખ્યાતીતાન્વિદાવિહીનતરાન્ ।
શ્રાન્તો ભૃશં તતઃ કિલ કટિદેશે ધૃતકરોઽસિ કરુણાબ્ધે॥ ૩॥
ધૃતમનુજાકૃતિરસ્મ્યહમથાપિ  લોકેઽસ્તિ કોઽપિ મત્સદૃશઃ ।
ઇતિ પરિચિચીષયા ત્વં પરિરમ્ભણ ઉત્સુકોઽસિ લોકાનામ્॥ ૪॥
સંસારોષ્ણકરોદ્ભવતાપનિવૃત્યૈ રસસ્વરૂપ હરે ।
સાન્દ્રઘનાભં ધૃત્વા વિગ્રહમન્યાદૃશં સ્થિતોઽસિ કિલ॥ ૫॥
દરવરમથ તે કરગં દૃષ્ટ્વા સંસારદરદરં દરતામ્ ।
અદરામભજન્નરવર શશધરકરભરમિવાન્ધકારભરઃ॥ ૬॥
સ્વીયજનાભયદાને દક્ષિણહસ્તોઽસ્તિ યુક્તસંજ્ઞો મે ।
ઇતિ તથ્યં સૂચયિતું નાલીકં સમ્બિભર્ષિ  તસ્મિંસ્ત્વમ્  ॥ ૭॥
ત્વયિ પુણ્ડરીકસુખદે ગોગણસંવેષ્ટિતે ત્રયીનિલયે ।
પાપાન્ધનાશકત્વં યુક્તં સંજ્ઞાસુખપ્રદેઽક્ષિચરે॥ ૮॥
દાક્ષિણ્યં સ્વીકર્તું દેશેઽસ્મિંસ્ત્વં   સ્થિતોઽસિ યદપિ વિભો ।
વામત્વં ત્વય્યાપ્તં સ્વીયવ્રજમા ત્યજત્યહો વિમલમ્॥ ૯॥
ધ્યાયં ધ્યાયં નિત્યં શૈલં ગોવર્ધનં પ્રિયં દાસમ્ ।
તદ્વિપ્રયોગયોગાત્ શૈલસુરૂપં ભજસ્યથો મૌનમ્॥ ૧૦॥
સ્વર્ગં વાણીં  પૃથ્વીં  ધેનું કરણાનિ પાસ્યજસ્રમયે ।

તત્સૂચનાય વિભુરપિ ગોપાકૃતિકઃ  સ્થિતોઽસિ દેશેઽસ્મિન્॥ ૧૧॥
સેષ્ટકમયપાદયુગં મમ તસ્માદિષ્ટસિદ્ધયે ભજત ।
સૌખ્યાપ્ત્યૈ સૂચયિતું પાદયુગે સેષ્ટકોઽસિ તત્સુખદ॥ ૧૨॥
સ્વચરણનલિનોદ્ભૂતાં તટિનીમુગ્રોત્તમાઙ્ગસમ્પર્કાત્  ।
દોષાકરનૈકટ્યાદ્ભીમાભિખ્યાયુતામિમાં મત્વા॥ ૧૩॥
યુક્તાર્થા ત્વં મા ભવ મદ્ભક્તેષ્વથ ભવાઘસેનાયામ્ ।
ઇતિ શિક્ષયિતું નિત્યં તટદેશે વાસતત્પરોઽસ્યસ્યાઃ॥ ૧૪॥
સુદ્વિજગણસેવ્યસ્ત્વં સુમનોયુક્તઃ સુપર્ણકઃ ફલદઃ ।
સમઘનનીલઃ કલ્પદ્રુમકલ્પોઽનલ્પપઞ્ચશાખોઽસિ॥ ૧૫॥
સન્માનસવર્તી શ્રીસ્થાનં ત્વં સન્નિલિમ્પગણસેવ્યઃ ।
હંસકરૈઃ પૂજ્યઃ કિલ રક્તોઽન્તમોદદઃ પ્રસન્નશ્ચ॥ ૧૬॥
પ્રિયપુણ્ડરીકભક્તાસક્તેઃ પ્રાપ્તસ્તદીયસાજાત્યમ્ ।
કિં  વા ત્વત્સારૂપ્યાલ્લોકે ખ્યાતઃ સ પુણ્ડરીક ઇતિ॥ ૧૭॥
શ્રિતપુણ્ડરીકતટિનીતીરે લક્ષ્મ્યાગતિર્હિ  યુક્તતમા ।
તવ કિલ નિલિમ્પભર્તુદ્રુમસુમશોભેઽસ્તિ કૃષ્ણ રસિકવર॥ ૧૮॥
સાલોક્યં સામીપ્યં લોકેઽસ્મિન્ પાપકારિણાં નિયતમ્ ।
દુર્લભમપિ દત્તં તન્મત્સદૃશાયાથ વિઠ્ઠલોઽસિ તતઃ॥ ૧૯॥
નખરોડુપૈઃ પરીતં ચરણતરણ્યોર્યુગં પુરા રચિતમ્ ।
યદ્યપિ મગ્નં મત્વા તથાવિધં નિશ્ચિતં હિ મામસ્મિન્॥ ૨૦॥
સ્મરણાભિધસૂર્યસ્તવ સંસારાબ્ધિં  હ્યશૂશુષચ્છ્રેષ્ઠઃ  ।
નામામૃતબહુવૃષ્ટ્યા  પઙ્કં નિઃશેષતામગાત્પશ્ચાત્॥ ૨૧॥
તેન સ્વચ્છતરોઽહં સોત્કણ્ઠઃ સ્વચ્છવર્ત્મના ક્ષિપ્રમ્ ।
ઉપકણ્ઠં તે ભૂમન્ સમ્પ્રાપ્તઃ કિલ દયામૃતાબ્ધવર॥ ૨૨॥
પતિતોદ્ધરણજવિરુદં લોકપ્રખ્યાતમાદિતસ્તસ્માત્ ।
એતચ્છ્રમનિરતોઽભૂર્નો  ચેદ્ધેત્વન્તરં ન હિ પ્રકૃતે॥ ૨૩॥
શ્રીવલ્લભકલ્પદ્રુમફલરૂપત્વં નિજેચ્છયા યત્નાત્ ।
સ્વીકૃતમિહ લોકે નનુ લોકોદ્ધારાય તત્પ્રિયાય ભૃશમ્॥ ૨૪॥

ષડ્ધર્મૈર્નિજરૂપં   પુત્રત્વે સપ્તધાઽધુના કૃત્વા  ।
ધરણીતલં સનાથં કૃતવાનસિ શૌરિસદ્મનીવ મુદા॥ ૨૫॥
રાજન્યાસુરવૃન્દં પ્રાક્કાલે સંહૃતં ત્વયા નિયતમ્ ।
પાખણ્ડ્યસુરવિનાશઃ કૃતોઽધુના વિપ્રવિગ્રહેણ મુહુઃ ॥ ૨૬॥
કિઞ્ચ સ્વીયાં ભક્તિં  શુદ્ધાદ્વૈતાનુસારિણીં  વિપુલામ્ ।
કર્તું વેદોદ્ધારં વારં વારં કૃતશ્રમોઽસિ ભૃશમ્॥ ૨૭॥
સામ્પ્રતમિહ યામ્યાયાં સરણાવતિપાપકારિણાં કૃપયા ।
વસસિ ત્વં તાન્નેતું સ્વં લોકં વિઠ્ઠલ પ્રભો યુક્તમ્॥ ૨૮॥
સામોદસ્નેહાર્પણયોગાત્સ્નેહાન્વિતાશ્ચ સામોદાઃ ।
હૃદયે ભવન્તિ તસ્માત્તેષાં તસ્મિન્ હિ કૃષ્ણવર્ત્માઽઽસ્તે॥ ૨૯॥
પઞ્ચામૃતૈર્મિતૈરપિ   પૂજાં કુર્વન્તિ યે જનાસ્તેભ્યઃ ।
પઞ્ચામૃતમત્યન્તં દદાસિ દાસ્યં દયોદધે પ્રાર્થ્યમ્॥ ૩૦॥
પઞ્ચામૃતલિપ્તસ્ત્વં હ્યઘટિતઘટનાપટો વિભાસ્યેવમ્ ।
ચન્દ્રશતૈઃ સંવલિતઃ સાન્દ્રપયોદઃ કિમાગતઃ પૃથ્વ્યામ્॥ ૩૧॥
તોયદકાન્ત નિતાન્તં તોયાસારેણ યઃ પુમાન્ ભક્ત્યા ।
સ્નપયતિ શીઘ્રં તસ્મૈ દદાસિ તોયદસમં વપુર્નિયતમ્  ॥ ૩૨॥
ઘુસૃણાગુરુપઙ્કૈર્નનુ કૃત્વા  ત્વાં પઙ્કિલં પ્રયત્નેન ।
નિષ્પઙ્કાઃ સામોદા ભવન્તિ રાગાન્વિતા વિનાયાસમ્॥ ૩૩॥
પરિમિતમથ વાસઃ કિલ જનાદ્ગૃહીત્વાઽલ્પકૈર્ગુણૈ  રચિતમ્ ।
સ્થૂલૈર્દિવ્યગુણૈર્યુક્ત્વાનન્તવાસોઽયિ   દીયતે સતતમ્॥ ૩૪॥
યે ત્વાં સાલઙ્કારં મણિભિઃ સ્વર્ણેન પરિમિતૈર્મનુજાઃ ।
નનુ તાનલઙ્કરોષિ દ્યુમણિસદૃશાન્ સુવર્ણકાન્ ભક્ત્યા॥ ૩૫॥
કૃત્વા  સુમનઃપૂજાં ક્ષણિકામપ્યાપ્નુવન્તિ તેઽજસ્રમ્ ।
સુમનોઽધિપ મર્ત્યાસ્તે સુમનસ્ત્વં દ્વિપ્રકારકં ચિત્રમ્॥ ૩૬॥
ભક્ત્યા તવ પાદદલે દત્વા વૃન્દાદલં વિબલમનુજઃ ।
દલયતિ દુરિતદલાન્યથ પદ્મદલાયતવિલોચનાઽયિ કિલ॥ ૩૭॥
કૃષ્ણત્વાન્નનુ કૃષ્ણં ચૂર્ણં ભક્ત્યા સમર્પયન્તિ મુહુઃ  ।
અત્રત્યા મનુજાસ્તે ચૂર્ણયિતું સ્વીયકૃષ્ણકર્માણિ॥ ૩૮॥

અમૃતાન્ધોઽધિપ જગ્ધ્વા પરિમિતમન્નં નિજં હિ મર્ત્યં દ્રાક્ ।
અમૃતાબ્ધૌ સ્થાપયસે ચિત્રં સઘૃણોઽસિ યત્નતઃ કિં  નુ॥ ૩૯॥
નીરાજનૈશ્ચ દીપૈઃ સ્વયં પ્રકાશં પ્રકાશયન્ત્યેતે ।
અજ્ઞાંસ્તાનપિ મલિનાન્ સ્વયં પ્રકાશાન્ કરોષિ તચ્ચિત્રમ્॥ ૪૦॥
સંસૃતિચિત્રમયૂખોત્થિતધૂમૈર્ધૂમ્રવીક્ષણાન્ મનુજાન્ ।
તેભ્યઃ સ્વીકૃતધૂપો વિમલદૃશસ્તાન્ કરોષિ કરુણાબ્ધે॥ ૪૧॥
પ્રાકૃતભાષારચિતૈઃ સ્તવૈઃ સ્તુતઃ સ્તોતૃમાનુષાયાપિ ।
અપ્રાકૃતાકૃતિં   ત્વિહ દત્સે ક્ષિપ્રં ક્ષમં ક્ષમાજલધે॥ ૪૨॥
એતાવત્સમ્પ્રાર્થ્યં દુરિતોચ્ચયરૂપિણા મયા બહુધા ।
પતિતસમુદ્ધૃતિવિરુદં નો વિસ્માર્યં ક્ષણાન્તરેઽપ્યાર્ય॥ ૪૩॥
શ્રીગોકુલોત્સવાત્મજજીવનજીશર્મણા મુદા સ્તોત્રમ્ ।
શ્રીવિઠ્ઠલસ્ય રચિતં તુષ્ટસ્તેનાઽસ્તુ સ પ્રભુઃ સતતમ્॥ ૪૪॥
ગોવર્ધનગુરુચરણપ્રસાદતઃ પ્રાપ્તવિઠ્ઠલેશપુરઃ ।
કૃતકૃત્યોઽહં ભૃત્યો ભૂવં તસ્યૈવ લોકવન્દ્યસ્ય॥ ૪૫॥
રસશશધરનન્દક્ષિતિમિતવર્ષે વિક્રમસ્ય સિતપક્ષે ।
પૌષે સૌમ્યચતુર્થ્યાં પૂર્ણમભૂત્પુણ્ડરીકપુર એતત્॥ ૪૬॥
ઇતિ જીવનજીગોસ્વામિકૃતં વિઠ્ઠલસ્તોત્રં ૨ સમ્પૂર્ણમ્ ।

